
   Эп хам курса-илтсе çӳренинче

Сире çырса парам-ха пĕр ӳкерчĕк.

Кирек ăçта та шурлăх хĕрринче

Пулать сар шывлă шăршăллă кӳлленчĕк.



Пĕрре кӳлленчĕк хĕррипе çулла

Иртсе пыраттăм ним те шутламасăр.

Шывран тухать сехре хăпартмалла

Шуйттан вăкри пек мĕкĕрсе пĕр сасă.



Пăхса ларма кӳлленчĕк пысăк мар,

Шапа та çук, сархайнă шывĕ тăрă.

Мĕскер-ха ӳхĕрет апла хаяр?

Пĕр пĕчĕк чун, хура çунатлă нăрă.



Ăна кунта Карач чăвашĕсем

Ят панă: — Шыв вăкри, — тесе калаççĕ.

Ун пек ултавлă саслă вăкăрсем

Поэзире те пирĕн пулкалаççĕ.



— Пĕрре те эп, тепре те эп, — тесе

Пĕри кĕрлет те çухăрать хăрушă.

Анчах тытса вулатăн пикенсе:

Сасси ытла та мăн, тĕшши пуш-пушă.

  